
Annotatsiya: Ushbu maqolada mualliflar yo‘l-transport hodisalarining sodir 

bo‘lib turishi, uning oqibatida insonlarning hayotdan ko‘z yumushi yoki turli darajada 

tan jarohatlarini oldini olish va kamaytirish bo‘yicha tadqiqotlari keltirilgan. 

Kalit so‘zlar: Yo‘l harakati xavfsizligi, yo‘l-transport hodisalari, sug‘urta tovoni, 

tergov. 

 

O‘zbekiston Respublikasi iqtisodiy salohiyati o‘sib borishi bilan avtomobil 

transporti va kommunikatsiyalari ham rivojlanib bormoqda. Bunday o‘zgarishlar 

aholimizning ijtimoiy rivojlanishi darajasi bilan bog‘liqdir. Tarmoqning rivojlanishi 

harakat xavfsizligini ta’minlash sohasida ma’lum muammolarni keltirib chiqarmoqda: 

yo‘l-transport hodisalarining sodir bo‘lib turishi, uning oqibatida insonlarning 

hayotdan ko‘z yumushi yoki turli darajada tan jarohatlarini olishi, avtomobil yo‘llarida 

va shahar ko‘chalarida tirbandliklarning yuzaga kelishi, atrof muhitning 

ifloslanishidir.Muammoning eng ayanchlisi insonlarning jismoniy talofat olishlaridir. 

Bu esa jamiyatimizning ijtimoiy muammosidir. 

Bu muammolarni bartaraf etish va harakat xavfsizligini ta’minlashni 

takomillashtirish maqsadida xukumatimiz tomonidan qator qonun va qarorlar qabul 

qilinmoqda. Jumladan, O‘zbekiston Respublikasi Prezidentining 11 iyul 2017 yil 3127-

sonli “Yo‘l harakati xavfsizligini ta’minlash tizimini yanada takomillashtirish chora-

tadbirlari to‘g‘risida” gi qarori yo‘l harakati xavfsizligini ta’minlash tizimini yanada 

takomillashtirish maqsadida qabul qilindi. 

Mazkur Qarorga muvofiq sohaning normativ-xuquqiy xujjatlar bazasi to‘liq 

qaytako‘rib chiqildi va 7ta Qonun, 5ta Prezident qarori, 30ta Xukumatning qarorlari va 

49 ta idoraviy va idoralararo normativ-huquqiy xujjatlar qabul qilindi. Soha 

mutaxassislari faoliyatlarini yuqorida keltirilgan xujjatlar asosida olib 

bormoqdalar.Yo‘l harakati xavfsizligi boshqarmasi xodimlarining asosiy vazifalaridan 

biri yo‘l-transport hodisalarini to‘g‘ri rasmiylashtirish hisoblanadi. Vazirlar 

Mahkamasining 2011 yil 15 noyabrda qabul qilingan va 2012 yilning 1 yanvaridan 

kuchga kirgan “Yo‘l-transport hodisalarini hisobga olish tizimini yanada 

takomillashtirish” to‘g‘risidagi 303-sonli qaroriga muvofiq, «Yo‘l harakati xavfsizligi 

to‘g‘risida»gi O‘zbekiston Respublikasi Qonuniga muvofiq hamda respublika 

hududida sodir etilgan yo‘l-transport hodisalarini hisobga olish, ularni keltirib 

chiqaradigan shart-sharoitlarni tahlil qilish va bartaraf etish tizimini takomillashtirish 

maqsadida “Yo‘l-transport hodisalarini hisobga olish tizimini yanada 

takomillashtirish” to‘g‘risida Nizom ma’qullangan.Nizomda belgilanishi bo‘yicha: 

- Mazkur Nizom «Yo‘l harakati xavfsizligi to‘g‘risida»gi O‘zbekiston 

Respublikasi Qonuniga muvofiq O‘zbekiston Respublikasi hududida yo‘ltransport 

hodisalarini hisobga olishning yagona tartibini belgilaydi. 

- Yo‘l-transport hodisalarini hisobga olish ularning kelib chiqish sabablari va 

shart-sharoitlarini tahlil etish, shuningdek ushbu sabab va shartsharoitlarni bartaraf 

etish maqsadida olib boriladi. 

-Yo‘l-transport hodisalarini hisobga olish quyidagilar tomonidan amalga 

oshiriladi: 

ichki ishlar organlari, faoliyati transport vositalaridan foydalanish bilan bog‘liq 

yuridik shaxslar; 

tasarrufida umumiy foydalanishdagi avtomobil yo‘llari, shaharlar va boshqa aholi 

punktlarining ko‘chalari bo‘lgan maxsus vakolatli va mahalliy davlat hokimiyati 

organlari va boshqa tashkilotlar. 

Tibbiyot muassasalari tomonidan yo‘l-transport hodisalari tufayli halok bo‘lgan 

va tan jarohati olgan shaxslarning hisobi olib boriladi. 

Yo‘l-transport hodisasiga oid barcha ma’lumotlar ichki ishlar organlari 

tomonidan statistik hisobotga asoslanib tayyorlanadi hamda vazirliklar, idoralar va 

boshqa tashkilotlarga belgilangan tartibda tegishli so‘rov asosida beriladi. 

Mamlakatimiz hududida yo‘l-transport hodisasi bilan bog‘liq ma’muriy 

huquqbuzarliklar tahliliga ko‘ra, tan jarohati bilan bog‘liq bo‘lmagan yo‘ltransport 

hodisasi sodir etilgan. Ushbu ma’muriy huquqbuzarliklar Davlat yo‘l harakati 

xavfsizligi xizmati xodimlari tomonidan rasmiylashtirilib, tegishliligi bo‘yicha ko‘rib 

chiqish uchun sud idoralariga yuborilgan. 

Yo‘l-transport hodisasi ishtirokchilarining 40 foizi bir-biriga e’tirozi yo‘qligi va 

maqsadi sug‘urta tovonini olish ekanini bildirgan. Amaldagi qonunchilikka muvofiq, 

yo‘l-transport hodisasi sodir bo‘lganda Yo‘l patrul xizmati inspektori chaqirilib, 

hujjatlar rasmiylashtiriladi, tibbiy narkologik tekshiruvdan o‘tkaziladi va 

sug‘urtalovchiga xabar beriladi. Tergovga qadar tekshiruv, turli ekspertizalar, sud 

jarayoni tamomlanib, ishtirokchilar o‘zlari shaxsini tasdiqlovchi hujjatlar va transport 

vositalarining hujjatlari, ekspertiza xulosasi, tergovga qadar tekshiruv, sud qarorlarini 

to‘plab sug‘urtalovchiga taqdim etadi. Sug‘urtalovchi hujjatlarni o‘rganib chiqib tovon 

to‘lash yoki rad etish to‘g‘risida qaror qabul qiladi. 

Qarabsizki, ushbu harakatlarni amalga oshirish uchun o‘rtacha 30-50 kun 

sarflanadi va fuqarolarning ortiqcha sarson bo‘lishi va qo‘shimcha xarajatlar qilishiga 

sabab bo‘ladi. 

Shuningdek, tan jarohati bilan bog‘liq bo‘lmagan yo‘l-transport hodisasini 

huquqni muhofaza qiluvchi organlar xodimi ishtirokisiz rasmiylashtirish asoslari, 

qoidalari va tartibi belgilab qo‘yilmoqda. Binobarin, tan jarohati bilan bog‘liq 

bo‘lmagan Yo‘l-transport hodisalarini huquqni muhofaza qiluvchi organlari xodimi 

ishtirokisiz rasmiylashtirish tartibi xorijiy mamlakatlar Rossiya Federatsiyasi, Belarus, 

Ukraina, Fransiya va Belgiya kabi davlatlarda amal qiladi. 

Shunday qilib, mavjud tizim tahlili uning YTH ishtirokchilari uchun ham, 

DYHXX xodimlari uchun ham murakkab ekanligini ko‘rsatmoqda. Chunki YTHni 

rasmiylashtirishga ko‘p vaqt sarflanadi. Shu boisdan, YTHning oldini olishga 

qaratilgan profilaktika ishlarining vaqti qisqaradi. Bunday holda, yo‘l transport 

hodisasining haqiqiy holatini aniqlash masalasi boshqacha tarzda hal qilinishi kerak, 

bu holat nizo yuzaga kelgan taqdirda, zarar uchun javobgarlik masalasini hal qilishga 

imkon beradi. 

Chet el amaliyotiga ko‘ra, ushbu muammoning samarali echimi sifatida YTH 

haqida xabar berishning yagona evropa shakli – evroprotokol qo‘llanilib, bu 

avtohalokat holatini tavsiflovchi shakllar to‘plamidan iborat bo‘ladi. Shu bilan birga, 

haydovchilar imzolar bilan o‘z roziliklarini ham tasdiqlaydilar. 

XULOSA 

Yo‘l-transport hodisasi to‘g‘risidagi hujjatlarni huquqni muhofaza qiluvchi 

organlari xodimi ishtirokisiz rasmiylashtirish tartibini (Evroprotokol) joriy etilishi yo‘l 

harakati xavfsizligi xodimlari va haydovchilar o‘rtasidagi bevosita muloqotni amalga 

oshirishda «inson omili»ga va ortiqcha qog‘ozbozlikka, fuqarolarni ortiqcha sarson 

bo‘lishiga chek qo‘yib, avtomobil yo‘llarida tirbandliklarni oldini olishga xizmat qiladi 

va bu mexanizmning joriy etilishi qator ijobiy natijalarga olib keladi: 

 YTH ishtirokchilari (haydovchilar) sodir bo‘lgan avariyani 

 YHXX xodimini chaqirmasdan o‘zaro kelishgan holda mustaqil ravishda 

rasmiylashtiradi; 

 YHXX xodimini kutish, bayonnomani rasmiylashtirish, avtotransportni jarima 

maydoniga olib borish va boshqa holatlar uchun vaqt sarflanmaydi; 

 YTH oqibatida yuzaga keladigan tirbandliklar bartaraf etiladi; 

 YTHlarni rasmiylashtirishda ortiqcha qog‘ozbozlikka chek qo‘yiladi; 

 majburiy sug‘urta puli to‘lanishi uchun yo‘l harakati xavfsizligi xodimi 

tomonidan amalga oshiriladigan rasmiyatchilik va sud qarorini kutish talab etilmaydi. 

